Vinstrihreyfingin – grænt framboð

Landsfundur í Reykjavík 19.-21. október 2001

„Byggjum framtíð á fjölbreytni“

Ályktun um umhverfismál í þéttbýli

Landsfundur Vinstrihreyfingarinnar – græns framboðs 2001 telur brýnt að umhverfis​mál á þéttbýlissvæðum verði meira á dagskrá sveitar​stjórna með virkri þátttöku almennings.

 Samþætta þarf starf að sjálfbærri þróun öllum verkefnum sveitarfélaganna með hliðsjón af Staðardagskrá 21 í hverju byggðarlagi. Brýnt er að sveitarfélög endurskoði skipulag sitt og aðrar áætlanir með hliðsjón af umhverfismálum og náttúruvernd, einnig með tilliti til atvinnumála, verslunar og viðskipta svo og skólamála og fjölskyldustefnu.

Skipulagsmál höfuðborgarsvæðisins þarf að taka heildstæðum tökum út frá umhverfissjónarmiðum og með þátttöku almennings. Á það ekki síst við um skipulag samgangna, uppbyggingu nýrra hverfa og fyrirkomulag samfélagsþjónustu. 

Snúa þarf frá úthverfastefnu og samsöfnun viðskipta og þjónustu í risamiðstöðvar en hlúa þess í stað að smærri skipulagsheildum í hverfum sem verði sjálfbærar einingar á sem flestum sviðum. Þannig má draga úr bílaumferð, hljóðmengun og orkusóun og skapa bætt skilyrði fyrir gangandi umferð og hjólreiðar.

 Svæði til útivistar og náttúruskoðunar þarf að tengja við byggðahverfi og skóla- og uppeldisstarf. Eins þarf sérstaklega að huga að varðveislu strandsvæða og lífríkis fjörunnar og tryggja þarf aðgang almennings að þessum svæðum til útivistar og náttúruskoðunar. Draga þarf úr mengun frá atvinnurekstri og umferð og koma sorpförgun og fráveitumálum í viðunandi horf. Eðlilegt er að krefjast aukinnar þátttöku ríkisins í kostnaði við umbætur í sorpförgun og fráveitumálum til að hraða framkvæmdum á þessu sviði. Varðveita þarf skilyrði til að njóta náttmyrkurs og skoða himintungl og stjörnur í grennd þéttbýlisstaða. Stórátaks er þörf til að draga úr loftmengun og losun gróðurhúsalofts, ekki síst á höfuðborgarsvæðinu, meðal annars með vistvænum lausnum í samgöngumálum á lengri og skemmri leiðum.


Skapa þarf friðsælt og fjölskylduvænt umhverfi sem víðast með tengsl við menningar- og búsetuminjar og tryggja sem best skilyrði til fjölþætts menningarstarfs. Herstöðvar og hernaðarbrölt eiga ekki heima við þéttbýli eða annars staðar í íslensku umhverfi sem friðlýsa þarf gegn umferð með kjarnorku- og eiturefnavopn.

